
QASHQADARYO VILOYATI 
HUDUDLARINING VERTIKAL 
O‘SISH HOLATI VA 
XUSUSIYATLARI

Annotatsiya: Maqolada shaharlar rivojlanishining asosiy ko‘rsatkichlaridan hisoblangan uy-joylar qurilishi holati Qashqa-
daryo viloyati misolida tahlil qilingan. Tahlilda uy-joylar yakka tartibdagi va ko‘p qavatliga ajratilib, hududlarning bo‘yiga 
o‘sish jarayonlari vertikal o‘sish indeksi asosida baholangan. Natijalarga ko‘ra, viloyatning o‘nta hududida vertikal o‘sish 
indeksi viloyat bo‘yicha o‘rtacha qiymatdan past bo‘lib, bu holat ko‘p kvartirali uy-joylar qurish bo‘yicha hududlararo teng-
sizlikning yuqori ekanini ko‘rsatdi.

Kalit so‘zlar: shaharlar kengayishi, aholi zichligi, uy-joy fondi, qurilish, ko‘p qavatli uy, vertikal o‘sish, infratuzilma xarajatlari.
Abstract: In the article, the state of housing construction, which is considered one of the main indicators of urban develop-
ment, is analyzed on the example of Kashkadarya region. In the analysis, houses are divided into single-family and multi-
story houses, and growth processes of regions are evaluated based on the vertical growth index. According to the results, 
the vertical growth index in ten regions of the region was lower than the average value for the region, which indicated a 
high interregional inequality in the construction of multi-apartment housing.

Key words: urban expansion, population density, housing stock, construction, high-rise building, vertical growth, infra-
structure costs.
Аннотация: В статье на примере Кашкадарьинской области анализируется состояние жилищного строительства, 
которое считается одним из основных показателей развития города. В анализе дома делятся на одноквартирные 
и многоэтажные, а процессы роста регионов оцениваются на основе индекса вертикального роста. По итогам 
индекс вертикального роста в десяти регионах области оказался ниже среднего значения по региону, что свиде-
тельствовало о высоком Ключевые слова: расширение городов, плотность населения, жилищный фонд, строи-
тельство, высотное строительство, вертикальный рост, затраты на инфраструктуру.

Ключевые слова: городская экспансия, плотность населения, жилой фонд, строительство, высотное строитель-
ство, вертикальный рост, затраты на инфраструктуру.

K I R I S H
O‘zbekiston – 2030 strategiyasida urbanizatsiya strategiyasini amalga oshirish masalasiga alohida eʼtibor 

berilgan. Jumladan, Urbanizatsiya darajasini 51 foizdan 60 foizga yetkazish, barcha aholi punktlarining bosh 
rejalarini ishlab chiqish; tuman (shahar)larning bosh va master rejalarini aholi hamda tadbirkorlar takliflarini ino-
batga olgan holda ishlab chiqish amaliyotini joriy etish; aholi zich bo‘lgan hududlarda “bo‘yiga o‘stirish” tamoyili 
asosida ko‘p qavatli uy-joylar barpo etish masalalari ustuvor yo‘nalishlar sifatida belgilangan.

Raximova Madina Shuxrat qizi
QarMII tayanch doktoranti

Erkayeva Gulbaxor Panjiyevna
Qarshi DU dotsenti

Shaharlar kengayishi asosan aholi soni ortishining natijasida sodir bo‘lib, u 3 xil ssenariy bo‘yicha amalga 
oshadi. 1-holat shahar hududining yon-atrofga kengayishi natijasida aholi zichligining qisqarishini ifodalaydi. 
2-holatda shahar hududi yon-atrofga kengayadi, biroq aholi zichligi o‘zgarmaydi. 3-holatda shahar hududi yon-
atrofga emas, bo‘yiga o‘sib, undagi aholi zichligi o‘tadi. Mazkur ssenariy infratuzilmaga xarajatlarining minimal-
ligi bilan boshqalaridan ajralib turadi.

Shaharlar vertikal o‘sishining qator afzalliklari mavjud. Birinchidan, vertikal o‘sish shaharlarga, ayniqsa, 
yer tanqisligi kuzatilayotgan yuqori urbanizatsiyalashgan hududlarda cheklangan yer resurslaridan samaraliroq 
foydalanish imkonini beradi. Yuqoriga qarab qurilish orqali shaharlar mavjud yerlardan tashqariga chiqmagan 
holda maksimal darajada foydalanishlari mumkin, bu esa yashil maydonlarni va qishloq xo‘jaligi yerlarini saqlab 
qolishga yordam beradi. Vertikal o‘sish, shuningdek, shaharlarning qo‘shni qishloq joylari hududi evaziga ken-
gayishini kamaytirishga yordam beradi. U orqali shaharlar yaqin atrofdagi qishloq xo‘jaligi yerlari yoki tabiatga 
zarar yetkazmagan holda o‘sib borayotgan aholi ehtiyojlarini qondirishi mumkin.

Ikkinchidan, vertikal ravishda qurish orqali shaharlarda transport va infratuzilma tizimlarini yaxshilashi, 
jamoat transporti tarmoqlarini qurish va tirbandlikni kamaytirish mumkin. Vertikal shaharlar, shuningdek, xarid 
qilish, ovqatlanish va ko‘ngilochar xizmatlarning ommabopligi kabi qulayliklarni taklif qilish orqali odamlarni bir 
hududda yashash va ishlashga undashi mumkin.

Uchinchidan, vertikal shaharlar gorizontal shaharlarga qaraganda ko‘proq energiya tejash imkoniyatiga 
ega. Buning sababi shundaki, ko‘p qavatli binolar pastki qavatlardagi issiqlikni ushlab turish va tabiiy shamo-
llatish tizimlarini qo‘llash orqali sovuq iqlim sharoitida issiqlik yo‘qotilishini kamaytirishga yordam beradi. Bu 
shahar uchun energiyani sezilarli darajada tejashga va uning atrof-muhitga ta’sirini kamaytirishga olib kelishi 
mumkin.

A D A B I Y O T L A R  S H A R H I
Ko‘plab tadqiqotchilar urbanizatsiya tarkibiy o‘zgarishlar natijasida sodir bo‘lishini ta’kidlaydilar. Jumladan, 

X. Yang taraqqiyot, tarkibiy o‘zgarishlar va urbanizatsiya o‘rtasidagi bog‘liqlikni tahlil qilar ekan, mehnat taqsimoti 
evolyutsiyasini urbanizatsiya, siyosat yoki institutsional tuzilmalar darajasidagi o‘zgarishlar natijasida tranzak-
siya samaradorligining oshishi bilan izohlaydi va bu orqali tarkibiy o‘zgarishlarni tushuntiradi [9]. G. Michaels, 
F. Rauch, S. Reddinglar 1880-yildan 2000-yilgacha bo‘lgan davrda Amerika Qo‘shma Shtatlaridagi qishloq 
va shaharlarda aholi evolyutsiyasini tahlil qilishadi. Ular bu davrdagi aholi zichligi uchun dastlabki zichlik va 
keyingi o‘sishi o‘rtasidagi ijobiy bog‘liqlikni aniqlashadi. Ular nazariya va empirik dalillardan foydalanib, sha-
harlarda aholi o‘sishining asosiy sababi qishloq xo‘jaligining aholi zichligi bo‘yicha ish bilan bandlikning dast- 
labki ulushidagi farqlar va bandlikni qishloq xo‘jaligidan uzoqlashtiradigan tarkibiy o‘zgarishlar natijasidir [6], 
degan xulosaga keladilar.

Ba’zi tadqiqotlarda esa urbanizatsiya tarkibiy o‘zgarishlarsiz ham sodir bo‘lishi mumkin, degan qarashlar 
ilgari suriladi. Xususan, R. Jedwabga ko‘ra, Afrikada urbanizatsiyaning keskin ortishini tarkibiy o‘zgarishlarning 
standart nazariyalari bilan izohlab bo‘lmaydi. Chunki bu holat yashil inqilob yoki sanoat inqilobidan emas, balki 
tabiiy resurslar eksporti bilan bog‘liq. U resurslarning kutilmagan daromadlari shahar tovarlari va xizmatlariga 
nomutanosib ravishda sarflanishini va “iste’mol shaharlari” paydo bo‘lishiga olib kelishini Engel egri chizig‘i 
vositasida tushuntiradi. Jedwab bu nazariyani bir asrni qamrab olgan yangi ma’lumotlar va ikkita identifikatsiya 
strategiyasidan (instrumental o‘zgaruvchilar strategiyasi va sobit effektli yondashuv) foydalangan holda ham 
mamlakatlararo ham Fil Suyagi sohillari va Ganada bo‘yicha mamlakat ichidagi ma’lumotlar vositasida tasvir-
laydi. Tadqiqot natijasida qishloqdagi tabiiy resurs bo‘lgan kakao ishlab chiqarishning shaharlarning o‘sishiga 
kuchli ta’sir etgani aniqlanadi va uzoq muddatli o‘sish uchun tarkibiy o‘zgarishlarsiz urbanizatsiya oqibatlari 
tahlil qilinadi [5].

Jedwab ishtirok etgan yana bir tadqiqotda esa rivojlanayotgan mamlakatlarning aksariyati standart 
sxemaga amal qilib, “urbanizatsiya qishloq xo‘jaligi mahsuldorligining o‘sishidan chekinish yoki sanoat mah-
suldorligining o‘sishiga tomon harakatning mahsulidir” [3], degan xulosaga kelinadi. Tadqiqot mualliflarining 
fikriga ko‘ra, ushbu mamlakatlarda urbanizatsiya tarkibiy o‘zgarishlar bilan sodir bo‘ladi va shaharlar “ishlab 
chiqarish shaharlari”ga aylanadi.

T A D Q I Q O T  U S L U B I Y O T I
Tadqiqotda vertikal o‘sish indeksidan foydalanilib, indeks vaqt oralig‘ida shaharning kengayish intensivligini 

taqqoslaydi va dominant o‘sish komponentida vaqt bo‘yicha tendensiyalarni aniqlaydi1. U quyidagi formula aso-
sida aniqlanadi:

1 Zambon I., Colantoni A., Salvati L. Horizontal vs vertical growth: Understanding latent patterns of urban expansion in large metropol-
itan regions //Science of the Total Environment. – 2019. – V. 654. – P. 778-785.

 (1)

bunda (Bk+)x va (Bk–1–)x x – vaqt oralig‘ida qurilgan k qavatdan ko‘p va kam qavatli uylar sonini ifodalaydi.

T A H L I L  V A  N A T I J A L A R
So‘nggi yillarda O‘zbekiston Respublikasida aholini uy-joy bilan ta’minlashga katta e’tibor qaratilmoqda. 

Jumladan, 2018-2022-yillarda hududlar bo‘yicha uy-joy fondining umumiy maydoni 29,7 foizga ortdi. Ta’kidlash 
joizki, o‘sishning bu qiymati o‘tgan besh yillikdagidan (2013-2017-yillar) 2,2 barobar ortiq bo‘ldi.

O‘zbekiston Respublikasi Qashqadaryo viloyati

1-rasm: Uy-joy fondi maydonining o‘zgarish dinamikasi2

Qashqadaryo viloyatida uy-joy fondining umumiy maydoni 2022-yilda 57336,1 ming kv.m.ni tashkil etib, 
2017-yildagi ko‘rsatkichga nisbatan 13,8 foizga ortgan. Yuqori o‘sish sur’atlari Nishon (27,3 foiz), Yakkabog‘ 
(21,5 foiz), G‘uzor (19,5 foiz) va Kitob (16,9 foiz) tumanlarida kuzatilgan.

Uy-joy fondi maydonining asosiy ulushi Qarshi (9,4 foizi), Kitob (8,2 foizi), Yakkabog‘(8,1 foizi), G‘uzor 
tumanlari (7,9 foizi) va Qarshi shahriga (8,3 foizi) to‘g‘ri kelib, bu hududlar viloyat bo‘yicha uy joy fondining 
41,9 foiziga egalik qiladi. Muborak (2,7 foiz) va Mirishkor (2,9 foiz) tumanlari bu reytingda oxirgi o‘rinlardan joy 
oladi.

1-jadval: Qashqadaryo viloyati hududlarida uy-joy fondi maydonining o‘zgarish dinamikasi, foiz3

Hududlar 2018-yil 2019-yil 2020-yil 2021-yil 2022-yil
Qashqadaryo viloyati 5,5% 3,4% 0,5% 1,1% 2,8%
Qarshi sh. 3,7% 6,5% 0,8% 1,7% 0,6%
Shahrisabz sh. - 1,6% 7,1% 0,8% 2,2%
G‘uzor 12,0% 3,9% 0,2% 1,0% 1,5%
Dehqonobod 0,0% 0,3% 1,4% 2,0% 2,2%
Qamashi 3,6% 0,8% -1,0% 0,6% 1,3%
Qarshi 3,6% 0,7% -1,4% 0,1% 3,7%
Koson 10,5% 0,4% 0,3% 0,5% 0,8%
Kitob 9,4% 0,6% 3,6% 1,4% 1,1%
Mirishkor 3,2% 0,0% -1,4% 2,9% 0,3%
Muborak 6,8% 0,5% -5,8% 1,8% 0,4%
Nishon 2,0% 24,9% -0,5% 0,2% 0,2%
Kasbi 1,5% 0,3% 1,5% 1,9% 0,3%
Ko‘kdala - - - - -

2 Statistika agentligi ma’lumotlari asosida muallif ishlanmasi.
3 Statistika agentligi ma’lumotlari asosida muallif ishlanmasi.

Chiroqchi 2,2% 4,1% 0,4% 1,0% -41,3%
Shahrisabz -35,8% 1,1% 0,3% 1,2% 1,0%
Yakkabog‘ 13,1% 6,7% -0,4% 0,5% 0,6%

Tahlillar shuni ko‘rsatmoqdaki, viloyat hududlarida turar joylar qurish va foydalanishga topshirish 
2018-2019-yillarda jadal sur’atlarda kechgan. Viloyatda uy-joy fondi maydoni o‘tgan yilga nisbatan 2018-yilda 
5,5 foizga, 2019-yilda 3,4 foizga ortgan. Xususan, mazkur ko‘rsatkich 2018-yilda Yakkabog‘ tumanida 13,1 foiz, 
G‘uzor tumanida 12,0 foiz, Koson tumanida 10,5 foiz, Kitob tumanida 9,4 foizga ortgan bo‘lsa, 2019-yilda 
Nishon tumanida 24,9 foiz, Yakkabog‘ tumanida 6,7 foiz va Qarshi shahrida 6,5 foizga ortgan.

2-jadval: Qashqadaryo viloyatida foydalanishga qabul qilingan qurilishi (rekonstruksiyasi) tugallangan uy-joylar 
tog‘risida ma’lumot, kv.m.4

T/r Hudud nomi
Yakka tartibdagi Ko‘p kvartirali Jami

2021-yil 2022-yil 2021-yil 2022-yil 2021-yil 2022-yil

Qashqadaryo viloyati 517 403 103 068 123 682 161 402 641 086 264 470

1 Qarshi sh. 14 571 8 037 76 878 62 272 91 449 70 308

2 Shahrisabz sh. 17 058 6 736 8 584 7 184 25 641 13 920

3 G‘uzor t. 64 897 5 068 1 777 6 194 66 674 11 261

4 Dehqonobod t. 849 224 0 3 057 849 3 281

5 Qamashi t. 22 367 5 978 0 14 964 22 367 20 943

6 Qarshi t. 35 052 10 967 12 728 7 673 47 780 18 640

7 Koson t. 7 952 4 785 2 900 4 530 10 852 9 315

8 Kitob t. 9 350 5 292 1 770 1 607 11 120 6 898

9 Ko‘kdala t. 15 785 3 801 0 6 251 15 785 10 052

10 Muborak t. 20 774 10 014 0 8 522 20 774 18 536

11 Nishon t. 22 735 14 775 1 755 4 825 24 491 19 600

12 Kasbi t. 7 929 1 518 0 4 570 7 929 6 089

13 Chiroqchi t. 14 976 4 020 4 406 1 660 19 382 5 680

14 Shahrisabz t. 14 488 4 560 3 986 10 679 18 474 15 238

15 Yakkabog‘ t. 19 693 9 376 7 147 10 851 26 840 20 227

16 Mirishkor t. 228 926 7 919 1 752 6 563 230 678 14 482

Qashqadaryo viloyatida 2021-2022-yillarda foydalanishga qabul qilingan uy-joylar maydoni jami 
905 555,6 kv.m.ni tashkil etib, shundan 68,5 foizi Yakka tartibdagi uy-joylar bo‘ldi. Eng ko‘p uy-joylar Mirishkor 
(245 159,6 kv.m.) va G‘uzor (77 935,2 kv.m.) tumanlari hamda Qarshi shahrida (161 757,8 kv.m.) foydalanishga 
topshirildi. Bu uch hududning jami viloyat bo‘yicha ko‘rsatkichdagi o‘rni 53,5 foizni tashkil etdi. Dehqonobod 
(4 129,4 kv.m.), Kasbi (14 017,8 kv.m.) va Kitob (18 018,6 kv.m.) tumanlari uy-joylarni foydalanishga qabul qilish 
bo‘yicha viloyat hududlari orasida so‘nggi o‘rinlardan joy oldi.

Tahlil davrida yakka tartibdagi uy-joylar qurish bo‘yicha Mirishkor, G‘uzor va Qarshi tumanlari yetakchi 
bo‘ldi. Jami foydalanishga qabul qilingan yakka tartibdagi uy-joylar maydonining 56,9 foizi bu uch hudud his-
sasiga to‘g‘ri keldi. Dehqonobod, Kasbi va Koson tumanlari bu yo‘nalishda viloyat hududlari orasida so‘nggi 
o‘rinlardan joy olishdi.

4 Kadastr agentligi ma’lumotlari asosida muallif ishlanmasi.

2-rasm: 2021-2022-yillarda Qashqadaryo viloyatida foydalanishga qabul qilingan uy-joylar5

Ko‘p kvartirali uy-joylar qurish bo‘yicha Qarshi shahri yaqqol yetakchi bo‘lib, 2021-2022-yillarda shaharda 
jami 139 150 kv.m. Bu turdagi uy-joylar foydalanishga topshirildi. Shuningdek, Qarshi va Yakkabog‘ tumanlari 
Qarshi shahridan keyingi yetakchilar bo‘ldi. Jami foydalanishga qabul qilingan ko‘p kvartirali uy-joylar may-
donining 62,3 foizi bu uch hudud hissasiga to‘g‘ri keldi.

Jami foydalanishga topshirilgan uy-joylar maydonida ko‘p kvartirali uylarning ulushi Mirishkor tumanida 
3,4 foiz, G‘uzor tumanida 10,2 foiz, Nishon tumanida 14,9 foiz va Kitob tumanida 18,7 foizni tashkil etgan. 
Faqat Qarshi shahri (86,0 foiz) va Dehqonobod tumanida (74,0 foiz) mazkur ulush 50 foizdan yuqori bo‘lgan. 
Shuningdek, viloyatning 7 ta hududida (G‘uzor, Kitob, Ko‘kdala, Muborak, Nishon, Chiroqchi va Mirishkor 
tumanlari) foydalanishga topshirilgan ko‘p kvartirali uy-joylar maydonining ulushi 30 foizga ham yetmaydi. Bu 
holat viloyatda yakka tartibdagi uy-joylarning talabgirligini ko‘rsatib, vertikal o‘sishning sust kechayotganidan 
dalolat beradi. Shuni inobatga olib, tadqiqotda ko‘p kvartirali uy-joylar qurilishini vertikal o‘sish ifodasi sifatida 
qabul qilindi.

3-rasm: 2021-2022-yillarda Qashqadaryo viloyati hududlarining vertikal o‘sish indeksi6

5 Kadastr agentligi ma’lumotlari asosida muallif ishlanmasi.
6 Kadastr agentligi ma’lumotlari asosida muallif ishlanmasi.

Tahlillardan ko‘rish mumkinki, o‘nta hududda vertikal o‘sish indeksi viloyat bo‘yicha o‘rtachadan past bo‘lib, 
bu holat ko‘p kvartirali uy-joylar qurish bo‘yicha hududlararo tengsizlikning yuqoriligini ko‘rsatadi. Dehqonobod, 
Kasbi, Qamashi, Shahrisabz, Ko‘kdala tumanlari va Qarshi shahrida vertikal o‘sish viloyat ko‘rsatkichidan 
yuqori qiymatlarni tashlkil etadi. 

Qarshi, Nishon, Chiroqchi va Kitob tumanlari vertikal o‘sish darajasi bo‘yicha viloyat hududlari orasida 
so‘nggi o‘rinlardan joy oladi. Chunonchi, 2021-yilda foydalanishga topshirilgan uy-joylarning Qarshi tumanida 
26,6 foizi, Nishon tumanida 7,2 foizi, Chiroqchi tumanida 22,7 foizi va Kitob tumanida 15,9 foizi, 2022-yilda mos 
ravishda 41,2 foizi, 21,6 foizi, 29,2 foizi, 23,3 foizi ko‘p kvartirali uy-joylardan iborat bo‘lgan.

X U L O S A  V A  T A K L I F L A R
Xulosa qilib aytganda, hududlar, xususan, shaharlarning vertikal o‘sishi o‘zining qator afzalliklariga ega 

bo‘lib, aholiga qulay sharoitlar yaratishga yordam berish va yerdan foydalanishni optimallashtirish uchun muhim 
vosita bo‘lishi mumkin. Biroq vertikal o‘sishning o‘ziga xos jihatlari va salbiy oqibatlari ham mavjud bo‘lib, jum-
ladan, uy-joylar qurilishining ortishi oqibatida shahar yashil hududlarining kamayishi, mavjud infratuzilmaga 
yuklamaning ortishi kabi holatlar bunga misol bo‘la oladi. Shularni inobatga olgan holda Qashqadaryo viloyati 
hududlari uchun quyidagi taklif va tavsiyalar ishlab chiqildi:

Viloyatning Qarshi, Nishon, Chiroqchi va Kitob tumanlari bosh rejalarini “bo‘yiga o‘stirish” tamoyili asosida 
yangilash.

O‘zbekiston – 2030 strategiyasida belgilangan “bo‘yiga o‘stirish” tamoyili asosida ko‘p qavatli uy-joylar 
barpo etish vazifasi natijadorligini baholash va aholi fikrini muntazam o‘rganib borish maqsadida ijtimoiy har 
olti oyda o‘tkaziluvchi ijtimoiy so‘rovlarni yo‘lga qo‘yish. So‘rovlarni o‘tkazishda Dehqonobod tumani va Qarshi 
shahrini pilot hududlar sifatida tanlab olish.

Uy-joy qurilishida turar joy atrofidagi hudud va umumiy shahar bo‘yicha har bir aholiga to‘g‘ri keluvchi 
“yashil hudud” maydonining minimal normalariga qat’iy amal qilinishi bo‘yicha jamoatchilik nazoratini yo‘lga 
qo‘yish.

